
 

     ᐱᕙᓪᓕᐊᔪᑦ ᑐᓴᕋᑦᓴᖅ 
 
 

ᓄᓇᕗᑦ ᒐᕙᒪᒃᑯᖏᑦ ᖃᐅᔨᓴᑦᓯᐊᖅᐸᓪᓕᐊᔪᑦ ᖃᓂᒪᓇᖅᑐᖅ ᓯᐊᕐᒪᖅᐸᓪᓕᐊᓂᖓᓂᒃ 
ᓇᓗᓇᐃᖅᑕᐅᓯᒪᖁᓪᓗᒍ ᓄᓇᕗᒻᒥᐅᑦ ᓴᐳᔾᔭᐅᓯᒪᖁᓪᓗᒋᑦ 

 

ᐃᖃᓗᐃᑦ, ᓄᓇᕗᑦ (ᐃᐳᕈ 28, 2009) - ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ ᖃᐅᔨᓴᑦᓯᐊᖅᓯᒪᔪᑦ 
ᐊᐃᑦᑐᕐᓘᑕᐅᕙᓪᓕᐊᓂᖓᓂᒃ ᑰᒃᑰᑦᓯᓃᖔᖅᑐᓂᒃ ᖃᓂᒪᓐᓇᓂᒃ ᒪᒃᓯᑯᒥ, ᒥᐊᓕᒐᐃ ᓄᓇᖓᓐᓂ ᑲᓇᑕᒥᓗ. 
 

ᑰᒃᑰᑦᓯᓃᖔᖅᑐᓂᒃ ᖃᓂᒪᓐᓇᖅ, ᐅᕝᕙᓗ H1N1 ᖃᓂᒪᓐᓇᖅ A, ᓇᓗᓇᐃᖅᑕᐅᕋᑖᓚᐅᖅᑐᑦ ᑕᕝᕙᓂ ᐱᓇᓱᐊᕈᓯᕐᒥ 
ᒪᒃᓯᑯᒥ ᒥᐊᓕᒐᐃᓪᓗ ᓄᓇᖓᓂ ᓇᓗᓇᐃᖅᑕᐅᓯᒪᓕᖅᑐᑦ ᐳᕆᑎᔅ ᑲᓚᒻᐱᐊᒥ ᓄᕙ ᓯᑰᓴᒥᓗ. ᐅᓪᓗᒥᒧᑦ, 
ᖃᓂᒻᒪᑦᓯᒪᔪᓕᒫᑦ ᑲᓇᑕᒥ ᐱᓗᐊᕌᓗᑦᓯᒪᙱᑦᑐᑦ ᐋᓐᓂᐊᕐᕕᐊᓗᓐᓄᓪᓗ ᐅᓂᒍᑕᐅᓚᐅᙱᑦᑐᑎᒃ. 
 

ᓄᓇᕗᒻᒥ ᓴᖅᑭᑎᑦᓯᖃᑦᑕᖅᓯᒪᔪᑦ ᑐᓴᖅᑎᑦᓯᒋᐊᖅᐸᑦᑐᑎᒃ ᑕᒪᑐᒥᖓ ᐊᐃᑦᑐᕐᓘᑎᕙᓪᓕᐊᓂᕐᒥᒃ 
ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᖅᑲᓇᐃᔭᖅᑎᖏᓐᓄᑦ ᓄᓇᕗᒻᒥ, ᐊᑐᓕᖅᑎᑦᓯᓯᒪᓪᓗᑎᓪᓗ ᖃᐅᔨᓴᖅᐸᓪᓕᐊᓂᕐᒥᒃ 
ᑭᒃᑯᑐᐃᓐᓇᕐᓂᒃ ᖃᓂᒪᓇᖅᑐᖃᖅᑐᓂᒃ ᐅᑎᕋᑖᖅᓯᒪᔪᓂᒃ ᒪᒃᓯᑯᒥᒃ ᒥᐊᓕᒐᐃᓪᓗ ᓄᓇᖓᓐᓂᒃ. 
 

“ᐅᓪᓗᒥᒧᑦ, ᖃᐅᔨᔭᐅᔪᖃᖅᓯᒪᙱᑦᑐᖅ ᑲᖐᒋᔭᐅᓯᒪᔪᖃᕋᓂᓗ ᐃᓄᓐᓂ ᑰᒃᑰᑦᓯᓃᖔᖅᑐᓂᒃ ᖃᓂᒻᒪᑦᓯᒪᔪᓂᒃ 
ᓄᓇᕗᒻᒥ,” ᐅᖃᖅᓯᒪᔪᖅ ᐊᖏᔪᖅᑳᖓᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ, ᓘᑦᑖᖅ ᐊᐃᓴᒃ ᓱᐳᓪ. 
 

ᓱᐳᓪ ᐅᖃᖅᓯᒪᔪᖅ ᖃᓄᐃᒍᑕᐅᒍᓐᓇᖅᑐᑦ ᑰᒃᑰᑦᓯᓃᖔᖅᑐᓂᒃ ᖃᓂᒪᓐᓇᖓ ᐊᔾᔨᓴᐃᓐᓇᖏᑦ ᖃᓂᒪᓐᓇᐅᒐᔪᑦᑐᑦ 
ᐃᓚᒋᔭᐅᓪᓗᑎᒃ, ᓂᐊᖁᙳᖃᑦᑕᕐᓂᖅ, ᓴᐅᓐᓂᕆᓂᖅ, ᖁᐃᖅᓱᖃᑦᑕᕐᓂᖅ, ᐆᑎᕐᓇᕐᓂᖅ, ᓂᕆᒍᒪᐃᕐᓂᖅ, ᓄᑭᖏᑦ 
ᐋᓐᓂᐊᓗᑎᒃ, ᑲᒃᑭᓕᓚᖅᑐᓂᓗ. 
 

ᑭᓇᑐᐃᓐᓇᖅ ᐅᑎᕋᑖᕐᓂᑯ ᒪᒃᓯᑯᒥᒃ ᒥᐊᓕᒐᐃᓪᓗ ᓄᓇᖓᓐᓂᒃ ᓇᓪᓕᐊᓐᓂᑐᐃᓐᓇᖅ ᖃᓄᐃᒍᑎᖃᕈᓂ 
ᐊᖏᕐᕋᖅᓯᒪᑐᐃᓐᓇᕆᐊᓖᑦ, ᐊᑦᑐᐃᑦᑕᐃᓕᒪᖃᑦᑕᕐᓗᑎᒃ ᐊᓯᒥᓂᒃ, ᖃᐅᔨᒃᑲᐃᓗᑎᓪᓗ ᓄᓇᒥᓐᓂ ᐋᓐᓂᐊᕐᕕᒻᒥᒃ 
ᐊᐅᓪᓚᖅᓯᒪᓚᐅᕐᓂᕋᕐᓗᑎᒃ ᖃᓂᒻᒪᑦᓯᒪᓂᕋᕐᓗᑎᓪᓗ, ᐅᖃᐅᔾᔭᐅᒋᐊᕐᓂᐊᕐᖓᑦ ᖃᐅᔨᓴᖅᑕᐅᓂᐊᕐᖓᓪᓗ. 
 

ᓱᐳᓪ ᖃᐅᔨᒃᑲᐃᔪᖅ ᓄᓇᕗᒻᒥᐅᓂᒃ ᒪᓕᑦᓯᐊᖁᓪᓗᒋᑦ ᓴᓗᒪᐃᓐᓇᕋᓱᐊᕐᓗᑎᒃ. ᐊᑐᖅᑕᐅᒐᔪᑦᑐᑦ ᓲᕐᓗ ᐊᒡᒐᑎᑦ 
ᐅᐊᓴᐃᓐᓇᖃᑦᑕᕐᓗᒋᑦ ᐅᐊᓴᐅᑎᓕᕐᓗᑎᒃ ᓂᕈᒥᑦᑐᒧᓪᓗ ᐃᒪᕐᒧᑦ, ᖃᓃᑦ ᕿᖓᐃᓪᓗ ᒪᑐᐊᖅᓯᒪᖃᑦᑕᕐᓗᒍ ᐃᑯᓯᓐᓄᑦ 
ᖁᐃᖅᓱᕋᐃᒍᕕᑦ ᑕᒋᐅᒐᐃᒍᕕᓪᓘᓐᓃᑦ, ᐊᖏᕐᕋᖅᓯᒪᖃᑦᑕᕐᓗᑎᓪᓗ ᖃᓂᒪᑉᐸᑕ, ᐱᔪᓐᓃᒃᑲᓐᓂᕈᑕᐅᒍᓐᓇᖅᑐᖅ 
ᐊᐃᑦᑐᕐᓘᑎᖃᑦᑕᓂᕐᒥᒃ ᖃᓂᒪᓇᖅᑐᓂᒃ, ᐃᓚᒋᔭᐅᓪᓗᓂ ᐃᓄᓐᓂ ᑰᒃᑰᑦᓯᓃᖔᖅᑐᓂᒃ ᖃᓂᒪᓯᕈᑕᐅᒍᓐᓇᖅᑐᓂᒃ. 
 

ᑲᓇᑕᒥᐅᑕᐃᑦ ᓇᓗᓇᐃᖅᑕᐅᓯᒪᔪᑦ ᑰᒃᑰᑦᓯᓃᖔᖅᑐᒥᒃ ᖃᓂᒪᓯᖃᕆᐊᖏᑦ ᖃᓄᐃᓗᐊᙱᒃᑲᓗᐊᖅᑎᓪᓗᒋᑦ, ᓄᓇᕗᑦ, 
ᑲᑐᔾᔨᖃᑎᖃᑎᑐᑎᒃ ᑭᒃᑯᑐᐃᓐᓇᕐᓄᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᑎᒥᖁᑎᖏᓐᓂᒃ ᑲᓇᑕᒥ ᐊᓯᓕᒫᖏᓐᓂᓪᓗ 
ᖃᓪᓗᓈᓂ ᐅᑭᐅᖅᑕᖅᑐᒥᓗ ᐊᕕᑦᑐᖅᓯᒪᓂᖏᓐᓂᒃ, ᐅᔾᔨᖅᑐᐃᓐᓇᕐᓂᐊᖅᑐᑦ ᖃᐅᔨᓴᖅᐸᓪᓕᐊᖏᓐᓇᕐᓗᑎᓪᓗ 
ᑕᒪᑐᒥᖓ ᖃᓂᒻᒪᑦᑐᖃᓕᕐᒪᖔᖅ ᓇᓗᓇᐃᖅᑕᐅᓯᒪᖁᓪᓗᒍᓗ ᑲᓇᑕᒥᐅᑦ ᓴᐳᒻᒥᔭᐅᓯᒪᖁᓪᓗᒋᑦ. 
 

ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ ᐱᓕᕆᖃᑎᖃᐃᓐᓇᕐᓂᐊᖅᑐᑦ ᑲᑐᔾᔨᖃᑎᒋᕙᑦᑕᒥᓐᓂᒃ 
ᑭᒃᑯᑐᐃᓐᓇᕐᓄᓪᓗ ᑐᓴᖅᑎᑦᓯᒋᐊᖏᓐᓇᕐᓂᐊᖅᑐᑎᒃ ᐊᑐᐃᓐᓇᐅᓕᕋᐃᑉᐸᑕ ᑐᓴᖅᑕᐅᒋᐊᖃᖅᐸᑕᓗ. 
 

-- 30 -- 
ᐱᕙᓪᓕᐊᔪᓕᕆᔨᓄᑦ ᖃᐅᔨᒋᐊᕐᕕᐅᒍᓐᓇᖅᑐᖅ: 
ᐹᒻ ᑰᑐ 
ᑐᓴᕋᑦᓴᓕᕆᓂᕐᒧᑦ ᓂᐅᕐᕈᑎᖃᖅᑐᓕᕆᓂᕐᒧᓪᓗ ᖃᐅᔨᓴᖅᑎ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ 
ᐅᖄᓚᐅᑎᖓ: 867-975-5712 

Communications 2009-26-C 


